
TIJORAT BANKLARIDA 
RAQOBATBARDOSHLIKNI BELGILOVCHI 
OMILLAR VA ULARNING TA’SIRI TAHLILI

Shamsiyev Nurbek Fazliddin o‘g‘li
Toshkent davlat iqtisodiyot universiteti mustaqil izlanuvchisi

Annotatsiya: Ushbu maqolada tijorat banklarida raqobatbardoshlikni belgilovchi omillar va ularning ta’siri tahlili yoritilgan. 
Raqobatbardoshlik tushunchasi bank sektorida ko‘p qirrali va ko‘p omilli kategoriya hisoblanadi. Shu bois, uni aniqlovchi 
omillarni tizimli tahlil qilish bank faoliyatining samaradorligini oshirishda muhim ahamiyat kasb etadi. Maqolada tijorat 
banklari raqobatbardoshligini moliyaviy barqarorligi, kapital yetarliligi, daromadliligi, likvidlilik, aktivlar sifati, bank 
boshqaruvi, ichki menejment, ichki nazorat va risklarni boshqarish, texnologik infratuzilma va raqamli xizmatlar kabi 
omillar belgilashi ko‘rsatib o‘tilgan. Tijorat banki misolida tahlillar olib borilgan hamda  xulosalar shakllantirilgan. 

Kalit soʻzlar: banklararo raqobatbardoshlik, moliyaviy barqarorligi, kapital yetarliligi, bankning daromadliligi, likvidlilik, 
aktivlar sifati, bank boshqaruvi, bankning ichki menejmenti, ichki nazorat, risklarni boshqarish, raqamli xizmatlar.

Abstract: This article examines the factors that determine the competitiveness of commercial banks and their impact. 
The concept of competitiveness is a multifaceted and multifactorial category in the banking sector. Therefore, a systemic 
analysis of the factors that determine it is of great importance for increasing the efficiency of banking activities. The article 
shows that the competitiveness of commercial banks is determined by such factors as financial stability, capital adequacy, 
profitability, liquidity, asset quality, banking management, internal management, internal control and risk management, 
technological infrastructure and digital services. The analysis was conducted using a commercial bank as an example 
and conclusions were drawn.

Key words: interbank competitiveness, financial stability, capital adequacy, bank profitability, liquidity, asset quality, bank 
management, internal bank management, internal control, risk management, digital services.

Аннотация: В данной статье рассматриваются факторы, определяющие конкурентоспособность коммерческих 
банков, и их влияние. Понятие конкурентоспособности является многогранной и многофакторной категорией 
в банковском секторе. Поэтому системный анализ факторов, её определяющих, имеет большое значение 
для повышения эффективности банковской деятельности. В статье показано, что конкурентоспособность 
коммерческих банков определяется такими факторами, как финансовая устойчивость, достаточность капитала, 
рентабельность, ликвидность, качество активов, банковское управление, внутреннее управление, внутренний 
контроль и управление рисками, технологическая инфраструктура и цифровые услуги. Анализ проведён на 
примере коммерческого банка и сделаны выводы.

Ключевые слова: межбанковская конкурентоспособность, финансовая устойчивость, достаточность капитала, 
прибыльность банка, ликвидность, качество активов, управление банком, внутреннее управление банком, 
внутренний контроль, управление рисками, цифровые услуги.

K I R I S H
Bugungi globallashuv sharoitida bank sektori ishtirokchilari o‘rtasida raqobat kuchayib bormoqda. 

Ayniqsa, raqamli texnologiyalarning rivojlanishi, elektron bank xizmatlarining ommalashuvi va moliyaviy 
texnologiyalarning (fintex) tez sur’atlarda joriy etilishi banklar oldiga yangi vazifalarni qo‘yadi. Endilikda mijozlar 
faqat an’anaviy xizmatlar bilan emas, balki qulaylik, tezkorlik, xavfsizlik va shaffoflik mezonlariga javob beruvchi 
xizmatlarni kutmoqda.[1] Bu esa banklar raqobatbardoshligini ta’minlashda innovatsion yondashuvlar va 
raqamli transformatsiyani boshqarish zarurligini taqozo etadi.

O‘zbekistonda moliyaviy sektorni modernizatsiya qilish, bank tizimining ochiqligi va barqarorligini ta’minlash 
maqsadida qator islohotlar amalga oshirilmoqda. Xususan, tijorat banklarining xususiylashtirilishi, xorijiy 
investitsiyalarni jalb qilish, kapital yetarliligini oshirish va korporativ boshqaruv tizimini takomillashtirish borasida 
huquqiy va institutsional asoslar mustahkamlanmoqda.[2] Bu esa sog‘lom raqobat muhitini shakllantirish, 
banklarning samaradorligini oshirish va moliyaviy bozor ishtirokchilarining raqobatbardoshlik darajasini 
oshirishga xizmat qilmoqda.

Tijorat banklarining raqobatbardoshligi deganda, ularning moliyaviy resurslar bozorida, mijozlar segmentida 
va investitsiya faoliyatida boshqa banklar bilan samarali raqobatlasha olish qobiliyati tushuniladi. Bu tushuncha 
ko‘p jihatli bo‘lib, bankning moliyaviy ko‘rsatkichlari, xizmatlar sifati, mijozlar bilan ishlash tizimi, texnologik 
rivojlanishi, inson kapitali va risklarni boshqarish qobiliyatiga bog‘liq. Shu bois, banklarning raqobatbardoshligini 
baholashda faqat statistik yoki moliyaviy ko‘rsatkichlar emas, balki tizimli va kompleks yondashuv talab etiladi.[3]

M A V Z U G A  O I D  A D A B I Y O T L A R  T A H L I L I
Xavier Vives (2016) shuningdek, bozor konsentrasiyasi va uning banklararo raqobat va barqarorlikka 

ta’siri bilan bog‘liq masalalarni o‘rganadi. U raqobatning bozor tuzilishi va bank faoliyatiga ta’sir ko‘rsatadigan 
turli mexanizmlarni muhokama qiladi. U raqobat va barqarorlik o‘rtasidagi muvozanatni saqlash uchun 
samarali tartibga solish zarurligi haqidagi g‘oyalarni ilgari suradi. Fikrimizcha, Xavier Vivesning (2016) raqobat 
va barqarorlik o‘rtasidagi munosabatlarga e’tibor qaratishi bank sektorida samarali boshqaruv siyosatini 
shakllantirish va nazorat qilishda ushbu omillarni hisobga olish zarurligi bilan izohlanadi. O‘zbekistonlik iqtisodchi 
olim Mirzaev (2009) “banklararo raqobat deb, odatda, tijorat banklari o‘rtasida resurslar jalb qilish va mijozlarga 
moliyaviy xizmatlar ko‘rsatish borasida yuzaga keladigan raqobat tushuniladi” deb izohlaydi. Arifxodjaevaning 
(2016) fikriga ko‘ra, “banklararo raqobat avvalambor mijoz uchun kurashdan iborat bo‘ladi. Qaysi bankning 
mijozlari ko‘p va obro‘li bo‘lsa o‘sha bankning o‘z manfaatlarini yuzaga chiqarish imkoniyatlari yuqoridir”. 

T A D Q I Q O T  M E T O D O L O G I YA S I
Ushbu ilmiy maqola muallif raqobatbardoshlik tushunchasining bank sohasi doirasidagi talqinlarini, uni 

belgilovchi omillar va baholash indikatorlarini chuqur o‘rganib chiqdi. Shuningdek, SWOT tahlil, Porterning “besh 
kuch” modeli, CAMEL tizimi, Balanced Scorecard va KPI (asosiy samaradorlik ko‘rsatkichlari) kabi zamonaviy 
strategik baholash vositalari tadqiqotning amaliy qismida asosiy tahlil instrumenti sifatida qo‘llanildi. Banklar 
faoliyatini raqobat nuqtai nazaridan tahlil qilishda statistik tahlil, jumladan, trendlar, o‘sish sur’atlari, nisbiy 
ko‘rsatkichlar (rentabellik, likvidlik, kapital yetarliligi) va mutanosiblik tahlili usullari orqali empirik ma’lumotlar 
asosida chuqur tahlillar olib borildi.

T A H L I L  V A  N A T I J A L A R
Tijorat banklarining raqobatbardoshligi ularning bozor iqtisodiyoti sharoitida faoliyat yuritish qobiliyatini 

belgilovchi muhim omillardandir. Bu omillar banklarning moliyaviy ko‘rsatkichlari, xizmatlar assortimenti, 
boshqaruv sifati, texnologik bazasi, kadrlar salohiyati va strategik yondashuvlariga bevosita bog‘liq. 
Raqobatbardoshlik tushunchasi bank sektorida ko‘p qirrali va ko‘p omilli kategoriya hisoblanadi. Shu bois, uni 
aniqlovchi omillarni tizimli tahlil qilish bank faoliyatining samaradorligini oshirishda muhim ahamiyat kasb etadi.

Ilmiy adabiyotlarda bank raqobatbardoshligini belgilovchi omillar odatda ichki va tashqi omillarga ajratiladi. 
Mazkur bo‘limda, birinchi navbatda, ichki omillar – ya’ni banklarning o‘z faoliyati doirasida shakllantiriladigan va 
boshqariladigan omillar tahlil qilinadi. Bular orasida 1-rasmda ko‘rsatilganlari asosiy hisoblanadi.

1979-yildan buyon Jahon iqtisodiy forumlarining raqobatbardoshlik hisobotlarida milliy iqtisodiyotlarni 
barqaror uzoq muddatli o‘sishini ta’minlab beruvchi omillar tadqiq qilinadi. Milliy raqobatbardoshlikni baholash 
uslubiyoti ma’lum bir vaqtlar kesimida turlicha bo‘lgan va takomillashtirib borilgan shu sabbali, 2004-yilda Jahon 
iqtisodiy forumida global raqobatbardoshlik indeksini kiritish taklif etilgan. Bu indeks keng qamrovli bo‘lib, milliy 
iqtisodiyot raqobatbardoshligini aniqlash uchun mikro va makroiqtisodiy ko‘rsatkichlarni o‘z ichiga oladi. Global 
raqobatbardoshlik indeksi 12 ta ko‘rsatkichlar bo‘yicha guruhlangan (1-rasm).

1-rasm. Global raqobatbardoshlik indeksi 12 ta omillari[4]

Global raqobatbardoshlik indeksi tarkibiga kiruvchi ko‘rsatkichlar o‘zaro aloqador va bir-birlarini 
kuchaytiradi. Ushbu indeksda 12 ta ko‘rsatkich tarkibiga bir nechta o‘zgaruvchilar ham kiradi va ularning jami 
113 ta. O‘zgaruvchilarning 1/3 qismi umum foydalanish mumkin bo‘lgan, ochiq ma’lumotlardan iborat. Bu 
o‘zgaruvchilarning 2/3 qismi tashkilotlar rahbarlarini so‘rov qilish orqali so‘rovnoma natijalarida ifodalanadi. 
Ushbu indeks miqdori turli mamlakatlarda turlicha, bu ushbu davlatdagi tarixiy shakllanishi va muhiti, institutsional 
va tuzilmaviy holatiga bog‘liq.

Banklararo raqobat haqiqatan ham bank sohasida muhim omil hisoblanadi. Bu banklararo bozorda banklar 
o‘rtasidagi raqobat muhiti va dinamikasini bildiradi, bu yerda banklar bir-biridan kredit oladi va mablag‘lar jalb 
qiladi. Banklararo raqobatning ahamiyatini ko‘rsatib beradigan bir nechta asosiy jihatlar mavjuddir. 

1. Qarz olish xarajatlarini pasaytirish: Banklararo kuchli raqobat banklar uchun qarz olish xarajatlarini 
kamaytirishga olib kelishi mumkin. Banklar boshqa banklarning mablag‘larini jalb qilish uchun raqobatlashganda, 
ular banklararo kreditlar bo‘yicha qulayroq foiz stavkalarini taklif qilishlari mumkin. Bu, pirovardida, qarz oluvchi 
bankka foyda keltiradi, chunki u pul mablag‘larini arzonroq narxda olishi mumkin, bu esa korxonalar va jismoniy 
shaxslar uchun yanada qulayroq kredit stavkalarini taklif etish imkonini beradi.

2. Mablag‘larni samarali taqsimlash: Banklararo raqobat banklarni o‘z mablag‘larini eng samarali va 
kreditga layoqatli qarz oluvchilarga ajratishga undaydi. Banklar ishonchli va kreditga layoqatli kontragentlarga 
ularning daromadlarini optimallashtirish va obro‘sini saqlab qolish uchun kredit berishga intiladi. Ushbu raqobat 
bosimi mablag‘larni yanada samarali taqsimlashga yordam beradi va kuchli o‘sish potensialiga ega bo‘lgan 
tarmoqlarga kredit berishda yordam beradi.

3. Innovatsiyalar va xizmatlar sifati: Banklararo raqobat bank sektorida innovatsiyalarni rag‘batlantirish va 
xizmat ko‘rsatish sifatini oshirishi mumkin. O‘zlarini afzalliklarini ko‘rsatish va ko‘proq mijozlarni jalb qilish uchun 
banklar innovatsion moliyaviy mahsulotlarni, ilg‘or texnologik yechimlarni va mijozlarga xizmat ko‘rsatishni 
yaxshilashga intilishadi. Raqobat asosidagi ushbu innovatsiyalar mijozlarga o‘zgaruvchan ehtiyojlarni qondirish 
imkonini beradigan ko‘proq mahsulot va xizmatlardan foydalanish imkoniyatini oshiradi.

4. Bozor samaradorligi va barqarorligi: Sog‘lom banklararo raqobat muhiti resurslarni jalb qilish va kreditlash 
amaliyoti borasida bozor sharoitlarini yanada to‘g‘riroq baholash orqali bozor samaradorligini oshirish imkonini 
beradi. Banklar raqobatlashganda avvalambor ular samarali faoliyat yuritish, risklarni samarali boshqarish va 
moliyaviy barqarorlikni saqlash uchun intiladi. Bu turli xil iqtisodiy zarbalarga yaxshiroq bardosh bera oladigan 
mustahkam va barqaror bank sanoatini yaratishga yordam beradi.

5. Moliyaviy inklyuziya: Banklararo raqobat banklarni o‘z xizmatlarini yetarli darajada bank xizmatlari 
ko‘rsatilmyotagan bozorlarga kengaytirishni rag‘batlantirish orqali moliyaviy inklyuzivlikni rivojlantirish imkonini 
beradi. Raqobat muhitida banklar moslashtirilgan mahsulotlarni taklif qilish va ularning geografik qamrovini 
kengaytirish orqali yangi mijozlar segmentlarini oshirishga xizmat qiladi. Bu avvallari yetarli darajada xizmat 
ko‘rsatilmagan jismoniy shaxslar va korxonalar uchun bank xizmatlaridan foydalanish imkoniyatini yanada 
yaxshilashga yordam beradi.

2-rasm. Tijorat banklarining raqobatbardoshligini belgilovchi omillar.[5]

Bankning raqobatbardoshligini belgilovchi eng muhim omillardan biri bu – uning moliyaviy barqarorligi. Bu 
tushuncha o‘z ichiga bir nechta asosiy ko‘rsatkichlarni oladi:

• Kapital yetarliligi (CAR – Capital Adequacy Ratio)
• Daromadlilik (ROA, ROE)
• Likvidlik (LCR, NSFR)
• Aktivlar sifati (non-performing loans ulushi)
Tijorat banklarining raqobatbardoshligini baholashda ularning moliyaviy ko‘rsatkichlari, xizmatlar turlari, 

texnologik imkoniyatlari va mijozlar bilan ishlash sifati asosiy omillar sifatida qaraladi. Shundan kelib chiqib, 
ATIB “Ipoteka-Bank” faoliyati mezonlar asosida tahlil qilindi.

Ipoteka-Bank esa yirik davlat banki sifatida moliyaviy ko‘rsatkichlar bo‘yicha nisbatan konservativ, ammo 
barqaror bo‘lib qolmoqda. 2023-yilda bank aktivlari 35 trln so‘mdan oshdi, sof foyda esa 1,5 trln so‘m atrofida 
bo‘ldi. ROA ko‘rsatkichi 1,7%, ROE esa 14,3% ni tashkil etdi.[6] Ushbu ko‘rsatkichlar xususiy banklarga nisbatan 
biroz past bo‘lsa-da, umumiy barqarorlikni saqlab qolganligini ko‘rsatadi.

Bank xizmatlari asosan ipoteka kreditlash, korporativ kreditlar va davlat dasturlari doirasida subsidiyalangan 
loyihalarga yo‘naltirilgan. Raqamli xizmatlar joriy etish bo‘yicha 2021-yildan buyon kuchli transformatsiya 
boshlanib, “IpotekaMobile” ilovasi, masofaviy kreditlash, QR-to‘lovlar va onlayn depozitlarni boshqarish 
imkoniyatlari yaratilgan.[7] Biroq raqamli xizmatlar ko‘lamining kengayishi hamon yirik banklar ichida o‘rtacha 
darajada qolmoqda.

3-rasm. ATIB «Ipoteka-bank»ning kredit va lizing operatsiyalarining umumiy miqdori, mlrd.so‘mda (2015-2024 
yillar kesimida)[8]

Ushbu rasmdan ko‘rinib turibdiki, ATIB “Ipoteka-bank”ning 2015 yilda kredit va lizing operatsiyalari miqdori 
3202,5 mlrd.so‘mni tashkil qilgan bo‘lsa, 2024 yilda bu ko‘rstkich 33376,3 mlrd. so‘mni tashkil qilgandir. Bu esa 
2024 yilda 2015 yilga nisbatan 10 barobar ziyodga o‘sganini bildiradi.

X U L O S A  V A  T A K L I F L A R
Xulosa qiladigan bo‘lsak, banklarning raqobatbardoshligini kapital yetarlligi, banklarning sof foyda olish 

salohiyati, likvidlilik darajasi va bank boshqaruvi va ichki menejmenti kabi omillar belgilab beradi.
Kapital yetarliligi bankning xatarlarni o‘z zimmasiga olish va ularni qoplash salohiyatini bildiradi. Agar 

bankda CAR ko‘rsatkichi yuqori bo‘lsa, u moliyaviy barqaror bo‘lib, ishonchli hisoblanadi. Masalan, Jahon 
bankining 2023-yilgi hisobotiga ko‘ra, raqobatbardosh banklarning CAR ko‘rsatkichi odatda 15% dan yuqori 
bo‘ladi.[9]

Shuningdek, banklarning sof foyda olish salohiyati – ya’ni aktivlar va kapital rentabelligi (ROA va ROE) – 
raqobat ustunligining iqtisodiy asosidir. Yuqori daromadlilik bankka innovatsiyalarni moliyalashtirish, texnologik 
yangiliklar joriy etish va xizmatlar assortimentini kengaytirish imkonini beradi.[10]

Likvidlik esa bankning qisqa muddatli majburiyatlarini o‘z vaqtida bajarish imkoniyatini bildiradi. LCR 
(Liquidity Coverage Ratio) va NSFR (Net Stable Funding Ratio) kabi indikatorlar zamonaviy bank boshqaruvida 
muhim o‘rin tutadi. Ularning yuqori bo‘lishi – bu raqobatli ustunlikning belgisidir.[11]

Bank boshqaruvi va ichki menejment. Raqobatbardosh bank — bu samarali boshqaruvga ega bo‘lgan 
bankdir. Bank boshqaruv tizimi kuchli bo‘lsa, u moliyaviy va operatsion resurslarni to‘g‘ri taqsimlaydi, strategik 
qarorlar qabul qiladi va bozor o‘zgarishlariga tez moslashadi. Deloitte (2022) tadqiqotiga ko‘ra, yuqori boshqaruv 
sifati banklar rentabelligiga bevosita ijobiy ta’sir ko‘rsatadi .

Shuningdek, ichki nazorat va risklarni boshqarish tizimlari raqobatbardosh banklarning ajralmas qismidir. 
Bank faoliyatida mavjud bo‘lgan xatarlar (kredit xatari, bozor xatari, operatsion xatar) oldindan aniqlanib, 
ularni minimallashtirish orqali barqarorlik va ishonchlilik ta’minlanadi. Kuchli risk-menejment tizimi banklararo 
raqobatda ustunlik yaratadi .

Texnologik infratuzilma va raqamli xizmatlar. Bank texnologiyalarining rivojlanishi raqobatbardoshlik 
darajasiga bevosita ta’sir ko‘rsatadi. Bugungi kunda raqamli xizmatlar — mobil banking, internet banking, 
onlayn kreditlash, sun’iy intellekt asosidagi chatbotlar va API integratsiyasi — banklararo raqobatning yangi 
mezonlariga aylangan.

